
TRIBINA: HISTORIJA HOLOKAUSTA
U povodu obilježavanja 27. januara, Međunarodnog dana sjećanja na žrtve holokausta, ustanovljenog od strane Generalne skupštine Ujedinjenih nacija, Rezolucijom, broj 60/7, od 1. novembra 2005., Univerzitet u Sarajevu 26. januara 2010., organizovao je redovnu tribinu na temu: Historija holokausta. Predavač na navedenu temu bio je prof. dr. Smail Čekić, redovni profesor na Fakultetu političkih nauka u Sarajevu i direktor Instituta za istraživanje zločina protiv čovječnosti i međunarodnog prava Univerziteta u Sarajevu.

Prof. Čekić je obradio i izložio historiju holokausta kroz osam međusobno sadržajno logički povezanih i sistematizovanih (relativno posebnih) pitanja – Definicija pojma holokaust; Korijeni, uzroci, osnovi i izvori holokausta; Progon i diskriminacija Jevreja; „Konačno rješenje jevrejskog pitanja“; Logori za istrebljenje; Saveznici i holokaust; Krivično procesuiranje nacističkih nosilaca zločina i Sjećanja na holokaust. Čitavo izlaganje, kako je predavač istakao u uvodnim napomenama “je zasnovano na naučno verifikovanim saznanjima i bitnim rezultatima naučnih istraživanja brojnih i eminentnih istraživača holokausta, genocida i drugih oblika zločina protiv čovječnosti i međunarodnog prava u Evropi i svijetu”, što je argumentovano navodom brojnih izvora naučnog saznanja u pisanoj formi izlaganja.
Pri definiciji holokausta, predavač je istakao da “danas riječ holokaust primarno označava planski i organizovani od strane države  i njenih organa vlasti, nacistički genocide nad Jevrejima, a u širem značenju i organizovano istrebljivanje drugih (ciljnih) grupa prvenstveno Roma što se mora imati u vidu pri elaboraciji ovog zločina. U tom sklopu se navodi da “postoji rastuća svijest” da se u holokaust mora uključivati i pokušaj uništenja nejevrejskih naroda, te da se holokaust ne može i ne smije izdvajati iz konteksta drugih genocidnih pokolja izvršenim nad ostalim nacionalnim, etničkim, rasnim, vjerskim i drugim grupama. Korjene, uzroke, osnove i izvore holokausta prof. Čekić je izvodi iz više faktora.
Nakon preuzimanja vlasti, nacisti su, shodno knjizi Adolfa Hitlera “Mein Kamf” (Moja borba), realizaciju životnog prostora (lebenranm) njemačkog naroda vidjeli u teritorijalnoj ekspanziji. Na tom putu, trebalo je istrijebiti slavenske narode i brojnu jevrejsku populaciju, koja je raspolagala sa velikim bogatstvom, što bi dobro došlo za finansiranje Projekta. Takav odnos prema Jevrejima sažeto je iskazan u sintagmi “Konačno rješenje jevrejskog pitanja”, što podrazumjeva uništenje cjelokupne jevrejske rase u Evropi.
Tome treba dodati i “stoljeća vjerskih predrasuda protiv Jevreja u Kršćanskoj Evropi”, moderni politički antisemitizam, smatranje Jevreja “opasnom rasom”, nadmoć arijevske rase, oživljavanje nacionalističkih strasti u Evropi u drugoj polovini XIX stoljeća, poraz Njemačke u Prvom svjetskom ratu, tešku ekonomsku situaciju, te ravnodušnost međunarodne zajednice. Ipak, po prof. Čekiću, uz respekt navedenog, “eksterminacija Jevreja može se razumjeti i shvatiti samo u cjelokupnom kontekstu razumjevanja nacionalističke ideologije”politike”.
Dobivajući “diktatorska ovlaštenja”, Hitler i nacisti su počeli progon i diskriminaciju Jevreja, ostvarujući na taj način jedan od svojih “najvažnijih programskih ciljeva: iskorjeniti svaki uticaj Jevreja u njemačkoj politioci, ekonomiji i kulturi”. Za sve to stvorena je odgovarajuća zakonska regulative (Nürnbeški zakoni-15. septembar 1935), formirana Hitlerova “elitna garda”, SS. te koncentracioni logor Dachau (uspostavljen 22. marta 1933).

Na izlaganju su istaknuti brojni primjeri diskriminacije Jevreja, uz, najkraće rečeno lišavanje svih građanskih prava i prava državljanstva, do segregacije i početka zatvaranja u logore, te masovnih nasilnih akcija, izkazanih posebno kroz Kristalnu noć.
Učesnici Tribine su, u ovom sistmatskom izlaganju, upoznati sa brojnim koncentracionim logorima gdje su Jevreji ubijani, ali i sa drugim mjestima mučenja i pogubljenja kao što su geta, tranzitni i radni logori, gdje su osim Jevreja bili zatočeni i Romi i druge žrtve progona na rasnoj, nacionalističkoj, etničkoj i vjerskoj osnovi, kao i politički protivnici i članovi pokreta otpora.

Dio izlaganja je bio posvećen “Konačnom rješenju jevrejskog pitanja” za koje je, u ljeto 1941. Hitler naredio da ga treba riješiti “jednom za sva vremena”, zaduživši za to pripadnike nacističkog SS-a. Heinrich Hinmler, jedan od glavnih arhitekata holokausta, predvidio je za to logor Auschwitz, da bi izvršio firerov cilj. On je još jednom naglasio “jevreji su zakleti neprijatelji njemačkog naroda i moraju biti istrebljeni. (…) Ako mi sada ne možemo istrijebiti biološku osnovu Jevreja, Jevreji će jednog dana uništiti Njemački narod”.
Nakon toga slijedilo je niz sastanaka, pa i tajnih na kojima je ovaj cilj razrađen, iza čega je “stajala državna politika i njeni najviši organi vlasti”. Praktična realizacija je počela kada je usvojen način najdjelotvornijeg masovnog uništenja Jevreja, te koncentracioni logori pretvarani u logore za istrebljenje, uz korištenje otrovnog gasa. Operacija istrebljenja Jevreja, koja je sistematično funkcionirala tri godine (1943, 1944 i 1945) dok Saveznici (1945), nisu  vojno porazili Wermacht i oslobodili logore.
U granicama raspoloživog vremena prof. Čekić je upoznao učesnike Tribine  sa logorima za istrebljenje, nazvanim s pravom logori smrti, opremljeni plinskim komorama. Objavom teksta ove Tribine, čitaoci će na jednom mjestu, uz relevantnu dokumentaciju, moći da se upoznaju sa svojevrsnom tehnologijom uništenja Jevreja i ostalih ciljnih grupa, posebno u logoru Auswitz, gdje je deportovano radi istrebljenja oko 2.500 000 ljudi.
I pored zloglasnih metoda, što je istaknuto i na ovom predavanju, “gotovo u svakom koncentracionom logoru i getu u Evropi je bilo otpora”. Ova događaji su velika stavar, pokazujući da se čovjek nikada ne treba predate, bez obzira što nasprem sebe ima daleko nadmoćnijeg neprijatelja, sa svojim skorom nikakvim šansama za uspjeh. Jevrejski otpor u varšavskom getu, koji je rezultirao junačkim ustankom u aprilu i maju 1943, i pored predvidljivosti pogubnog završetka zahvaljujući nadmoći njemačkih snaga, primjer je za navedeno. 
Tek u maju 1945. nacistička Njemačka je poražena, vođstvo SS-a je pobjeglo, a logori su prestajali postojati. 

Gdje je mjesto saveznika u svemu tome, te kakav je njihov odnos prema holokaustu. Predavač je prezentirao brojne argumente, pri čemu se suština može iskazati u početnoj konstataciji, ovog dijela rada, koja glasi: “o odnosu savezničkih sila prema holokaustu, njegovim počiniocima i njegovim žrtvama, postoji niz različitih gledišta koja, uglavnom kritički, u suštini ocjenjuju da bi u slučaju da su saveznici na holokaust reagovali blagovremeno, razmjere i posljedice holokausta, naročito broj žrtava, mogle biti znatno manje. Odnos saveznika i neutralnih država opisuje nekoliko kategorija: neznanje, nespremnost, nevoljnost ili neodlučnost u svojoj reakciji”. Navedeno stanovište potvrđuje još nekoliko predavača ovih navoda, kao što su sljedeći: “U kontekstu odnosa Saveznika prema holokaustu neophodno je, tretirajući i razmatrajući pitanje spečavanja holokausta i zločina genocida uopšte, istaći evidentnu krucijalnu činjenicu da je međunarodna zajednica  u svim dosadašnjim slučajevima zločina genocida intervenisala tek onda nakon što je zločin izvršen. (…) Sve vojne intervencije u zaustavljanju oružanog sukoba u okviru kojeg je izvršen zločin genocida, uključujući i Bosnu i Hercegovinu i Ruandu, uslijedile su tek nakon što je zločin genocida već počinjen i one, nažalost, nisu imale primarni cilj sprečavanje genocida, već su isključivo vodile računa o svojim političkim interesima, deklarisanim kroz vlastite političke ciljeve”, čime se pobijaju teze nekih istraživača genocida (prije svega Dr Tona Zwaana) da je u većini slučajeva genocig zaustavljen “tek nakon žestoke spoljne vojne intervencije”.

U kontekstu razmatranja historije holokausta nezaobilazno je pitanje o krivičnom procesuiranju nacističkih nosilaca zločina, o čemu je bilo riječi i na Tribini. U vezi s tim stvorene su određene normativne pretpostavke na konferenciji u Jalti (februara 1945. godine) i u Moskovskoj deklaraciji šefova vlada tri velike Savezničke sile (Velike Britanije, Sjedinjene Američke Države i Sovjetski Savez) usvojenoj na Moskovskoj konferenciji oktobra 1943., kada je ukazano “na nacistička zvjerstva i potrebu kažnjavanja njihovih počinalaca”, te da se svi ratni zločinci podvrgnu pravednoj i brzoj kazni”. Na osnovu toga, te formiranjem Međunarodnog vojnog suda (IMT)-(8. avgusta 1945), počelo je najpoznatije poslijeratno krivično suđenje za kršenje međunarodnog prava (za zločine protiv mira, zločine protiv čovječnosti i ratne zločine) u njemačkom gradu Nürnbergu, od 14. novembra 1945. do 1. oktobra 1946., o čemu je na Tribini bilo dosta argumentovanih navoda. Uslijedilo je, poslije toga, niz sudskih procesa pod pokroviteljstvom IMT pred američkim vojnim sudovima, zatim suđenje u zonama okupacionih sila (Velika Britanija, Francuska, Sjedinjene Američke Države i Sovjetski Savez), suđenja potkraj 1940 i početkom 1950-tih godina u Poljskoj, Mađarskoj, Rumunjskoj, Bugarskoj, Jugoslaviji, te u Sovjetskom Savezu. Nakon formiranja zapadne Njemačke (1949), predavač je istakao dosta “blag tretman sudova” u ovoj zemlji, što je sigurno kod žrtava moglo da izazove razočarenje u takve  sudske procese. Međutim, i u SR Njemačkoj se situacija popravila (formirano je 1958 središnje tijelo za istraživanje nacionalsocijalističkih nasilnih zločina), čemu su doprinijela i suđenja pred Međunarodnim sudom u Tokiju (od maja 1946. do novembra 1948.). Ipak, u nekim zemljama, a prije svega u Austriji, “krivično gonjenje nacističkih zločinacva nije sprovedeno na način u opsegu koji bi bio zadovoljavajući”.
U tom kontekstu na Tribini je razmatrano i pitanje odštete žrtvama holokausta, što se može sažeto izraziti u predavačevoj konstataciji “da do odgovarajuće odštete žrtvama, bar u pogledu materijalnih dobara koja su im otuđena, nikada nije došlo. Brojni preživjeli ili njihovi nasljednici će desetljećima pred sudovima tražiti povrat svojih prava”.

Dosta opširne i validne dokumentovane elaboracije omogućile su da prof. Čekić, koji se inače preko dvije i po decenije bavi istraživanjem genocida i holokausta, u dijelu predavanja, sjećanje na holokaust, prezentira zaključak da je holokaust bio i ostao arhetipski transformativni događaj u historiji zapadne civilizacije koji je donio ono što ni jedan genocidni događaj prije njega nikada nije – gnusne zločine masovnog uništenja ljudskih života, zahvaljujući jedinstvenosti ideologije i politike ubistava od strane dobro organizovane države, izvanredno naprednih ljudi i civilizacije koja je od najboljih sredstava i tehnologije počinila plansko masovno istrebljenje ljudskih bića”. Zbog svega tog, kao završni moto Tribine, ističe se da “podsjećanje na holokaust ima historijsku važnost za cijelo čovječanstvo. Sjećanje na univerzalne lekcije holokausta, odnosno najmasovnijeg genocida u XX stoljeću, tog zločina koji je čovječanstvu nanio ogromne ljudske i materijalne žrtve, ne može biti prepušteno prošlosti i zaboravu”. Tribina je probudila veliki interes, što je rezultiralo od strane auditorijuma, više komentara i pitanja, kao što su muslimanske rezolucije iz 1941. o osudi ustaških zločina nad Srbima i drugim progonjenim narodima, odnosu pojedinih država Balkana prema holokaustu (Albanija, Srbija, Bosna i Hercegovina, Hrvatska), prevenciji holokausta i genocida, potrebi proučavanju uzroka genocida nad Bošnjacima krajem XX stoljeća i dr.
Opšti je stav da navedeni komentari i pitanja budu detaljno obrađeni i na nekoj od narednih Tribina Univerziteta u Sarajevu.

